ix kal. febr. 49 formiis

tullius terentiae suae et pater suavissimae
filiae, cicero matri et sorori s. d. p.

Considerandum vobis etiam atque etiam, animae meae,
diligenter puto quid faciatis, Romaene sitis an mecum an
aliquo tuto loco. id non solum meum consilium est sed etiam
vestrum.

Mihi veniunt in mentem haec: Romae vos esse tuto posse
per Dolabellam eamque rem posse nobis adiumento esse si
quae vis aut si quae rapinae fieri coeperint; sed rursus illud
me movet, quod video omnis bonos abesse Roma et eos
mulieres suas secum habere. haec autem regio in qua ego
sum nostrorum est cum oppidorum tum etiam praediorum,
ut et multum esse mecum et, cum aberitis, commode et in
nostris esse possitis. mihi plane non satis constat adhuc utrum
sit melius. vos videte quid aliae faciant isto loco feminae et
ne, cum velitis, exire non liceat. id velim diligenter etiam
atque etiam vobiscum et cum amicis consideretis. domus ut
propugnacula et prae<si>dium habeat Philotimo dicetis. et
velim tabellarios instituatis certos ut cottidie aliquas a vobis
litteras accipiam. maxime autem date operam ut valeatis,
si nos vultis valere.

VIIII Kal. Formi<i>s.

viii kal. febr. 49 minturnis
tullius terentiae et pater tulliae, duabus animis suis, et
cicero matri optimae, suavissimae sorori s. p. d.

Si vos valetis, nos valemus.

Vestrum iam consilium est, non solum meum, quid sit vobis
faciendum. si ille Romam modeste venturus est, recte in
praesentia domi esse potestis; sin homo amens diripiendam
urbem daturus est, vereor ut Dolabella ipse satis nobis
prodesse possit. etiam illud metuo, ne iam intercludamur, ut,
cum velitis, exire non liceat. reliquum est, quod ipsae optime
considerabitis, vestri similes feminae sintne Romae. si enim
non sunt, videndum est ut honeste vos esse possitis. quo modo
quidem nunc se res habet, modo ut haec nobis loca tenere
liceat, bellissime vel mecum vel in nostris praediis esse
poteritis. etiam illud verendum est, ne brevi tempore fames
in urbe sit. his de rebus velim cum Pomponio, cum Camillo,
cum quibus vobis videbitur, consideretis, ad summam animo
forti sitis. Labienus rem meliorem fecit; adiuvat etiam
Piso, quod ab urbe discedit et sceleris condemnat generum
suum.

Vos, meae carissimae animae, quam saepissime ad me
scribite et vos quid agatis et quid istic agatur. Quintus pater
et filius et Rufus vobis s. d.

Valete.

VIII Kal. Febr. Minturnis.




